
Beste Menlo-ouer
TERUGVOER EN INLIGTING AAN OUERS NA DIE EERSTE VIRTUELE SKOOLDAG
Die eerste virtuele skooldag is agter die rug en ons doen graag ons belofte om gereeld met u te skakel, gestand. U insette is vir ons belangrik en ouers word opnuut uitgenooi om hulle gedagtes met ons te deel. Onderwysers kan per e-pos bereik word en algemene navrae of kommentaar kan na info@menlopark.co.za gestuur word. 
1 April het nie juis ‘n goeie reputasie nie, maar ons as personeel glo dat die skool vandag die eerste tree in die regte rigting gegee het – al is die pad onbekend. Ons deel graag die volgende:
1. Baie dankie vir die terugvoer wat ons sover van u ontvang het. U positiewe gesindheid en ondersteuning word opreg waardeer.
1. Dit het onder ons aandag gekom, dat veral die junior leerders, oorweldig voel deur die werkslading. Ons neem kennis van hierdie bekommernis. Daarom het ons vandag weer met die personeel geskakel rondom die werkslading, asook whatsapp-protokol en ons vertrou dat die leerders en personeel binnekort ‘n ritme sal vind wat vir almal tot voordeel strek.
1. Aanpasbaarheid is nou noodsaaklik en leerders word aangemoedig om hierdie uitdaging ook as ‘n groeigeleentheid te benader. Met begeleiding deur die onderwysers en ondersteuning van die ouers, sal ons leerders in die toekoms baat by die nuwe vaardighede wat hulle in hierdie tyd aangeleer het. (Sien wenke hieronder van FEDSAS se webinaar.)
1. Lewer gerus konstruktiewe insette – ons luister graag. Wees verseker dat die bestuur en personeel, ten spyte van die inperking, aktief besig is om die proses te verfyn om die skakeling met leerders te verbeter. 
Na aanleiding van ‘n webinaar deur FEDSAS, wat op 1 April plaasgevind het, deel ons graag die volgende wenke en inligting:
1. Die jaar 2020 is ontwrig en nie net die tweede kwartaal nie. Hierdie uitdaging noodsaak ons om anders te dink en te werk.
1. Roetine is onontbeerlik vir suksesvolle selfstudie. Nie net bevorder roetine selfdissipline nie, maar verskaf dit ‘n raamwerk waarbinne leerders effektief kan funksioneer. 
1. Skep ‘n omgewing by u huis wat bevorderlik is vir leer. Verwyder, sover moontlik, afleidings wat leerders se aandag kan verdeel. 
1. Alhoewel daar wyd gespekuleer word oor nuwe datums vir die res van die 2020-skoolkalender, is daar nog geen besluite geneem nie en wag die regering om die situasie in die land op 16 April te herevalueer. 
1. Dit wil voorkom asof verlengde skoolure ‘n baie sterk moontlikheid is. Met hierdie in gedagte, asook die feit dat die aanvanklike vakansiedatums waarskynlik gaan skuif, word ouers aangeraai om nie vakansiereëlings vir die res van 2020 te tref nie.
Ons opregte dank vir elkeen se positiewe gesindheid en ondersteuning.
Nico Erasmus Schalk Reynders
Adjunkhoof Hoof

